
SKICHIK BIZNESGA MAHALLIY 

INVESTITSIYALARNI JALB 
QILISH VA ULARDAN 

SAMARALI FOYDALANISHDA 
FRANSHIZANING ROLI

Rabimqulov Sherzod Murtozayevich
Iqtisodiyot fanlari bo‘yicha falsafa doktori (PhD), Toshkent davlat 

iqtisodiyot universiteti

Annotatsiya: Maqolada franshiza modelining kichik biznesga mahalliy investitsiyalarni jalb qilish va ularning samara-
dorligini ta’minlashdagi roli hamda kichik biznesdan o‘rta va yirik biznesga o‘tishda investitsiyaviy risklarni pasaytirishda 
franshizaning ahamiyati o‘rganilgan, xalqaro tajribadan kelib chiqib, xulosa va tavsiyalar ko‘rib chiqilgan.

Kalit so‘zlar: franchayzing, franshiza modeli, franchayzer, franchayzi, investitsiya, royalti, kichik biznes, kapital xarajat, 
intellektual mulk.
Abstract: The article examines the role of franchising in attracting local investment in small businesses and ensuring their 
effectiveness, as well as the importance of franchising in reducing investment risks in the transition from small to medium 
and large businesses, and discusses conclusions and recommendations based on international experience.

Key words: franchising, franchise model, franchisor, franchisee, investment, royalty, small business, capital investment, 
intellectual property.
Аннотация: Статья исследует роль франшизы в привлечении местных инвестиций в малый бизнес и обеспечении 
их эффективности, кроме того, рассматривается важность франшизы в снижении инвестиционных рисков при 
переходе от малого к среднему и крупному бизнесу, также делаются выводы и рекомендации на основе между-
народного опыта.

Ключевые слова: франчайзинг, модель франшиза, франчайзер, франчайзи, инвестиция, роялти, малый бизнес, 
капитальное вложение интеллектуальная собственность.

K I R I S H
Jahonda kuzatilayotgan global geosiyosiy beqarorlik, moliyaviy sanksiyalar oqibatida kapital bozorida 

yuzaga kelgan murakkab vaziyat yirik biznes subyektlariga investitsiyalarni jalb qilishni qiyinlashtirish bilan 
birga kichik biznesning rivojlanishiga ham bilvosita salbiy ta’sirini o‘tkazmoqda. Bunday sharoitda, kichik 
biznesni rivojlantirish va ularni o‘rta va yirik biznesga aylantirishda ichki investitsiyalarning ahamiyati beqiyos 
bo‘lib, biznes yuritishning franshiza shakli ularni jalb qilishning optimal va samarali yo‘llaridan biri hisoblanadi. 
Franshiza – bu biznes yuritish tizimi va shu bilan birga sinovdan o‘tgan va risk darajasi minimallashtirilgan tad-
birkorlik faoliyatini kengaytirish orqali yangi kichik biznes subyektini yaratish va mahalliy investitsiyalarni jalb 
etish imkoniyati.

Oxirgi yillarda franshizani biznesni kengaytirish va uning raqobatbardoshligini oshirish, ushbu maqsadlar 
uchun qo‘shimcha investitsiyalarni jalb qilishning muhim mehanizmi sifatida kuzatishimiz mumkin. Franshiza 
biznes egalari uchun faoliyatini kengaytirish, optimal shartlarda investitsiya jalb qilish, investorlar uchun esa 
yuqori darajadagi risklardan holi bo‘lgan raqobatbardosh biznesga investitsiya kiritish orqali passiv daromadga 
ega bo‘lish, mamlakat iqtisodiyoti uchun esa xufyona faoliyatdan xoli bo‘lgan tadbirkorlik subyektini yaratish 
imkoniyati hisoblanadi. Mamlakatda biznesni franshizaga asoslangan holda rivojlantirishda mahalliy investit-
siyalarning ishtirokini kengaytirish va samaradorligini ta’minlash ushbu sohadagi ham nazariy, ham amaliy 
bilimlarga e’tiborni kuchaytirish zaruriyatini tug‘dirmoqda.

O‘zbekistonga jadal kirib kelayotgan biznesni tashkil etishning franshiza modelini mahalliy biznesga 
moslashtirish, ichki investitsiyalarni jalb qilish va ularning samaradorligini ta’minlashda undan oqilona foyda-
lanish, mintaqaviy iqtisodiyotga muvaffaqiyatli integratsiyalashuviga qaratilgan uslubiy materiallar zaruriyati 
mavjud va bu biznesning rivojlanish jarayonlarining ajralmas qismi hisoblanadi. Bizning fikrimizcha, biznesni 

tashkil etishning franshiza shaklida yangi biznes subyektlarini yaratish va ularga investitsiyalarni jalb etishda 
investitsiyaviy riskning pastligi hamda samaradorlikning yuqoriligiga qaramasdan xorijiy tajribalarni o‘rgangan 
holda milliy iqtisodiyotimiz jihatlari va biznesda shakllargan qadriyatlar bilan uyg‘unlashgan uslubiyatni tadqiq 
etish maqsadga muvofiq.

O‘zbekiston Respublikasi Prezidentning 2023-yil 15-noyabrdagi “Aholini kichik va o‘rta biznesga keng jalb 
qilishning qo‘shimcha chora-tadbirlari to‘g‘risida”gi PQ-366-sonli qarorida aholi va tadbirkorlik subyektlarini 
o‘qitish, ularning tashabbuslarini moliyaviy va konsultativ qo‘llab-qauvvatlash, “oilaviy tadbirkor – mikrobiznes – 
kichik biznes – o‘rta biznes” zanjiri asosida ularning faoliyatini kengaytirish va hamkor tijorat banklaridan iborat 
yaxlit moliyaviy tizim asosida qo‘llab-quvvatlash aholini kichik va o‘rta biznesga keng jalb qilishning ustuvor 
yo‘nalishlari sifatida belgilandi1.

A D A B I Y O T L A R  T A H L I L I
Biznesni kengaytirish va rivojlantirishda franchayzingdan foydalanish sohasida ilmiy tadqiqodlar olib borgan 

rossiyalik olimlar sifatida Ilatovskaya M.A., Ustyujanin A.A, Kanigina M.S., Invanova L.N. va boshqalarni aytib 
o‘tish mumkin. Ushbu olimlar tadqiqodlarida asosiy e’tiborni franchayzing asosida biznesni rivojlantirishning 
o‘ziga xos jihatlari, muammo va ularning yechimlari, zamonaviy sharoitda franchayzing, xorijiy tajribalarning 
qo‘llanilishi, franchayzing huquqiy asoslari kabi yo‘nalishlarga qaratgan. Antonio Navarro-Garsiya, Fransisko 
Xaver, Enriko Karlos, Vanessa P.G. Moxd H.H., Patrik Dj . Kaufmann kabi xorijiy iqtisodchi olimlar tomonidan 
franshizaning nazariy jihatlari, tarkibiy tuzilishi va tasnifi, biznesni rivojlantirishdagi ijtimoiy va iqtisodiy ahami-
yati kabi yo‘nalishlarda tadqiqotlar olib borilgan.

T A D Q I Q O T  M E T O D O L O G I YA S I
Mazkur mavzuni yoritishda abstrakt-mantiqiy fikrlash, umumlashtirish, kabi usullardan foydalanilgan.

T A H L I L  V A  N A T I J A L A R  M U H O K A M A S I
Franchayzing (yoki franshiza) – bu biznes yuritish modeli bo‘lib, savdo belgisi, texnologiyalar, tashkiliy, 

boshqaruv usullar va jarayonlardan foydalanish huquqini boshqa tadbirkorga sotish yoki vaqtinchalik foydalan-
ishga berish orqali biznesni kengaytirish2.

Franchayzing franshiza uchun bir martalik kirish badali (lump-sum payment)- va doimiy to‘lanadigan royalti 
hisobidan moliyalashtirilishi ham mumkin. Shu nuqtayi nazardan mazkur model biznesni kengaytirishda muhim 
hisoblangan moliyalashtirish manbasini taqdim etadi. Odatda franchayzer tomonidan bo‘nak sifatida olinadigan 
kirish to‘lovidan kompaniya faoliyatini kengaytirishni moliyalashtirishda foydalaniladi.

Shu bilan birga kirish badalidan tashqari franshiza uchun doimiy to‘lanadigan royalti ham mavjud bo‘lib, 
ushbu to‘lov odatda biznesdan keladigan pul tushumining ma’lum bir foizida belgilanadi. Royalti sifatida kel-
adigan tushum muntazam daromad hisoblanadi va biznesni rivojlantirishga reinvestitsiya qilinishi mumkin.

Biznes egasi, ya’ni franchayzer biznesni kengaytirish uchun zarur bo‘lgan kapital xarajatlarning asosiy 
qismidan ozod bo‘ladi, ya’ni ushbu xarajatlar franchayzi zimmasiga yuklatiladi. Mazkur kapital xarajatlarga bino 
inshootlar, uskunalar, anjomlar, hattoki xodimlarni o‘qitish xarajatlari kiradi. Kapital xarajatlarning keskin qisqa-
rishi franchayzerda filiallar ochishga qaraganda biznesni tezroq va kengroq rivojlantirish imkoniyatini yaratadi.

Oxirgi yillarda mamalakatimizda aholini tadbirkorlikka keng jalb qilish orqali ularning daromadlarini 
oshirishga jiddiy e’tibor qaratilmoqda va qabul qilingan Prezident farmon va qarorlari buning tasdig‘i hisoblanadi. 
Bu borada bir qancha yo‘nalishlar belgilab olingan bo‘lib, imtiyozli kreditlar ajratish, yoshlarni, kam ta’minlangan 
qatlamni, ayyollarni tadbirkorlik ko‘nikmalariga o‘qitish, subsidiyalar ajratish, oilaviy tadbirkorlikni qo‘llab-quv-
vatlash shular jumlasidandir.

Kengroq tahlil natijasida ishsiz aholini biznesga jalb qilishda mavjud bir qator muammo va qiyinchiliklar, 
xatarlar, salbiy ta’sir etuvchi omillar va ularni hal etish bo‘yicha ko‘rilayotgan choralarning natijadorligiga to‘xtalib 
o‘tsak.

Birinchidan, har bir biznes loyiha takrorlanmas hisoblanadi, sababi faoliyat turi bir xil bo‘lgan taqdirda 
ham uni amalga oshirish hududi boshqa, biznes egasi, ya’ni tadbirkor va uning salohiyati, atrofidagi xodimlari 
va hamkorlari boshqa shaxslardir. Shu sababli natija har xil bo‘lishi aniq va aksariyat hollarda biznes zarariga 
ishlaydi va oqibatda kasotga uchraydi.

Ikkinchidan, loyihani moliyalashtirish manbasining chegaralanganligi, ya’ni biznesda ko‘nikmaga va ijobiy 
yutuqlarga ega bo‘lmagan yangi tadbirkorning biznes loyihasiga mablag‘ kiritadigan investor deyarli topilmaydi. 

1 O‘zbekiston Respublikasi Prezidentining 2023-yil 15-noyabrdagi “Aholini kichik va o‘rta biznesga keng jalb qilishning qo‘shimcha 
chora-tadbirlari to‘g‘risida”gi PQ-366-son qarori.

2 “O‘zbekiston tadbirkorlari uchun franshiza bo‘yicha qo‘llanma”, Toshkent, 2008-y.

SBuning o‘rnini dasturlar yordamida bank kreditlari hisobidan qoplashga harakat qilinmoqda va buning natijasida 

kredit ajratilguga qadar bir qator muammolarni, uni qaytarish jarayonida bundanda jiddiy muammolarni hal 
etishga to‘g‘ri kelmoqda.

Uchinchidan, ko‘nikma va tajribaga ega bo‘lmagan, bozor qonuniyatlari ta’sirida toblanmagan, band 
bo‘lmagan aholi orasidan tanlab olingan yangi tadbirkor bilan loyihada ko‘zlangan natijaga erishish imkoniyati 
deyarli nolga teng. Bu degani qilingan barcha harakatlar, tikilgan moliyaviy mablag‘lar yo‘qotilmoqda va bank 
oldida qarzga ega bo‘lgan yangi ishsiz fuqaro paydo bo‘lmoqda.

Taklif etilayotgan biznes yuritishning franshiza shaklining afzalliklariga to‘xtalib o‘tsak. Bugungi kunda 
muvaffaqiyatli faoliyat yuritayotgan biznes egalarining asosiy maqsadi biznesni boshqarishni soddalashtirish, 
samarali tashkil etish va kengaytirishdan iborat bo‘lsa, doimiy ish bilan band bo‘lgan va yillar davomida yig‘ilgan 
sarmoyaga ega fuqarolar qatlamining maqsadi yig‘ilgan sarmoyasini ishonchli biznesga investitsiya qilish 
orqali passiv daromadga ega bo‘lishdan iborat. O‘zlari doimiy band va yig‘ilgan mablag‘lari hisobidan daromad 
olish istagidagi fuqarolarga bugungi kunda passiv daromad qilishning yagona yo‘li banklar tomonidan taklif 
qilinayotgan omonat va depozitlar bo‘lib, aksariyat hollarda investorlarning qadriyatiga mos kelmaydi.

Franshizaning afzalliklari shundan iboratki, franchayzer, ya’ni muvaffaqiyatli biznes egasi o‘zining biznesini 
kengaytirish maqsadida sarmoyaga ega bo‘lgan va band bo‘lmagan aholi qatlamiga bugungi kunda daromadli 
bo‘lgan, barcha to‘siqlarni yengib o‘tgan, malakali mutaxassislar bilan ta’minlangan, o‘zining bozordagi o‘rniga, 
samarali boshqaruv tizimi va savdo belgisi (brend)ga ega bo‘lgan biznes modulni taklif etadi.

Mazkur taklif barcha tomonlar uchun yutuqli hisoblanadi, sababi biznes egasi o‘zning biznesini kengayti-
rish uchun arzon sarmoya va manfaatdor xodimga, franchayzi, ya’ni franshiza sotib oluvchi risk darajasi past 
bo‘lgan ishonchli investitsiya obyektiga, ishsiz aholi barqaror va tartibga solingan doimiy ish o‘rniga ega bo‘ladi.

Biznes egasi (franchayzer) uchun qulaylik va manfaatdorlik:
■ Biznesini masshtablashtirish (kengaytirish) imkoniyati;
■ Brend va/yoki texnologiyasidan foydalanish huquqini sotish orqali biznesni kengaytirish uchun investit-

siya jalb qilish va daromad topish imkoniyati;
■ Biznesning mintaqalarda tarqalish imkoniyati;
■ Mintaqalardagi mahalliy bozorlar haqida ishonchli ma’lumot olish va mijozlar talabiga asoslangan xolda 

o‘zgarish imkoniyati;
■ Filial rahbari va xodimi sifatida jalb qilinadigan yollanma ishchi o‘rniga biznesning muvaffaqiyatidan 

manfaatdor bo‘lgan hamkorga ega bo‘lish imkoniyati;
■ Biznesni kengaytirish uchun arzon va qo‘shimcha shartlarsiz sarmoya jalb qilish imkoniyati;
■ Filial ochishdagi muammolar (qulay joylashuv, bino-inshootlar bilan ta’minlash, kommunikatsiya, salo-

hiyatli xodim yollash, raqobatchilarni doimiy kuzatib borish, sifat nazorati)ga yechim;
Franchayzi uchun qulaylik va manfaatdorlik:
■ Muvaffaqiyatli biznes brendi va texnologiyasidan foydalanish huquqiga ega bo‘lish imkoniyati;
■ Biznes rivojlanishiga va kengayishiga franchayzer tomonidan ko‘rsatiladigan qo‘llab-quvvatlash;
■ Bozor haqida ma’lumot, ishlab chiqarish va mijozlar bilan ishlashning tizimlashtirilgan va amaliyotda 

qo‘llanilgan samarali usullaridan foydalanish imkoniyati;
■ Minimallashtirilgan riskka tortilgan biznesga ega bo‘lish imkoniyati;
■ Yangi brendni tanitishga mablag‘ va vaqt sarflashdan ozod bo‘lish imkoniyati;
■ Biznesda muhim hisoblangan, lekin kichik biznes uchun qimmatlik qiladigan moliyaviy, yuridik, mar-

keting kabi xizmatlardan foydalanish imkoniyati;
■ Passiv daromad olish manbai.
Ish o‘rniga ehtiyoji bo‘lgan aholi uchun qulaylik va manfaatdorlik:
■ Doimiy ish o‘rni;
■ Barqaror daromad olish imkoniyati;
■ Tadbirkorlik salohiyati bo‘lmagan aholi uchun ham qulay ish o‘rni;
■ Kelgusida o‘zining mustaqil tadbirkorligini yo‘lga qo‘yish uchun maktab;

Hukumat uchun manfaatdorlik:
■ Ishonchli ish o‘rinlari yaratiladi;
■ Aholi qo‘lida bo‘sh turgan sarmoyalar iqtisodiyotga jalb etiladi;
■ Muvaffaqiyatli biznes rivojlanishi va kengayishi hisobiga budjetga to‘lovlar oshadi;
■ Xufyona iqtisodiyot salmog‘ining pasayishiga ijobiy ta’sir ko‘rsatadi;
■ Ishsiz va ijtimoiy himoyaga muhtoj aholini tadbirkorlikka o‘rgatish uchun maktab yaratiladi;
■ Aholining kredit yuki qisqaradi;
■ Muammoli kreditlar salmog‘i pasayadi.

X U L O S A  V A  T A K L I F L A R
Tadqiqot natijasida bir nechta muhim xulosalarni aniqladik, fikrimizcha, mamlakatimizda biznesning fran-

shizaga asoslangan modelini rivojlantirish har tomonlama manfaatli bo‘lishi bilan birgalikda ommalashish 
jarayoni sekinligi ushbu sohaga alohida e’tibor qaratish lozimligini ko‘rsatmoqda.

Yuqoridagilardan kelib chiqqan holda, biznesning franshiza modelini keng targ‘ib qilish orqali aholi ban-
dligini ta’minlash va daromadini oshirishga xizmat qiladigan kichik biznesni rivojlantirishga mahalliy investitsi-
yalarni jalb qilishni rag‘balantirish maqsadida quyidagi takliflar ishlab chiqildi:

1. Intellektual mulk huquqini ta’minlash va himoya qilishga qaratilgan qonunchilikni takomillashtirish;
2. Franshiza faoliyatini tartibga soluvchi va rag‘batlantiruvchi qonun hujjatlarini ishlab chiqish va qabul 

qilish;
3. Ishsiz va past daromadga ega, ijtimoiy himoyaga muhtoj bo‘lgan aholini franshizadan foydalangan 

holda biznesni boshlash ko‘nikmalari bo‘yicha boshlang‘ich bilimlarni berishni tashkil etish;
4. Franshiza sotib olishda boshlang‘ich badal to‘lovlari uchun mablag‘ (mahalliy budjet va maqsadli 

jamg‘armalar hisobidan subsidiyalar) ajratish tartibini ishlab chiqish;
5. Muvaffaqiyatli faoliyat yuratiyotgan tadbirkorlarni o‘zining biznesini franshiza asosida kengaytirish, 

xususan kirish badallarini aholi uchun hamyonbop miqdorda belgilashni rag‘batlantiruvchi tizim ishlab 
chiqish;

6. Hufyona iqtisodiyotni qisqartirishga xizmat qiluvchi biznesni tartibga soluvchi IT dasturlarni tadbiq 
etishni, xususan IRP (Enterprise resource planning) platformalarni biznesga qo‘llashni rag‘batlantirish.

Yuqorida berilgan takliflar kichik biznesni o‘rta biznesga va yirik biznesga aylantirishga mahalliy inves-
titsiyalarni jalb qilishni kengaytirish, yuqori darajadagi menejmentga ega, risk darajasi past bo‘lgan biznesni 
rivojlantirish va shu orqali aholi bandligini ta’minlash yo‘lida barqaror ish o‘rinlari yaratishga o‘zinin ijobiy ta’sirini 
ko‘rsatadi.

